
2026-imut Aningaasanut inatsitut siunnersuut. 

(Aningaasaqarnermut Akileraartarnermullu Naalakkersuisoq) 

Oqaaseqaat.  
 

Inuit Ataqatigiit sinnerlugit Aningaasanut inatsisissatut siunnersuutip 
suleqataaffiginissaannut qilanaarnerput oqaatigeqqaarusuppara, suliassaq 

annertuujuvoq pingaarutilerujussuuvoq, pimoorulluinnarlugulu suliassaalluni.  
 

Ulluni atukkatsinni annertuumik unammilligaqarpugut, inuiaqatigiit 

aaqqissuusaanitsinni inooriaatsitsinnilu annertuumik nunani allanit pisunit 
tatisimaneqarneq ukiuni makkunani atorparput. 

 
Inuit Ataqatigiinni oqaaseqarnissatsinni pingaartipparput partiitut 

angusimasagut, anguniakkagullu aningaasatigut ingerlatsinikkut 
sunniuteqarfigisimasagut sunniuteqarfigisinnaasagullu saqqummiutissallugit. 

 
ALLAFFISSORNERUJUSSUAQ: 

Qinikkatut nunatta inui sullikkumallugit qinigassanngortilluta sassaraanngatta 
suliassat taakkartortarpagut, takorloorlugu suliassap angunissaa 

ajornarpallaarunanngitsoq. 
 

Amerlanertigulli anguniakkat ukiut arlariit atorlugit aatsaat 
anguneqarsinnaasarneri ilisimalikkatta ilagilersarpaat, qinigaaffiup 

sivitsoriartornerani, inatsit pingaaruteqarluinnartuusut peqqissaartumik 

suliassaaneri pissutaasarluni.  
 

Tamanna tupigineqaranilu assortugassaangilaq, suleriaaserili atorneqartoq 
annertuumik allaffissornermik ingerlatsiviusuusoq inatsisiliariniakkattami 

marloqiusamik suliarineqartarneri, eqaallisaaffigineqartariaqarpoq. 
ukiaq manna Inatsisartuni eqqartugassatta ilaanniittoq suleriaatsitinnut 

tunngasoq qilanaaraarput isumalluarfigalugulu, tassuunakkummi 
aningaasartuutikillisaanneq aamma tikinneqanngitsoornavianngimmat. 

 
Piginneqatigiiffiit.  

Qinigaaffik kingulleq pisortat piginneqatigiillutik suliffeqarfiutaannut politikki 

nutarterneqarluni partiinit arlaqartuni isumaqatigiissutigineqarpoq, 
tamassumap kingunerisa ilagaat nunatta karsianut annikinnerusumik 

aningaasanik isaatitsissutaasalernerat. 
 

Siunertarmi tassaammat nunatsinni aktieselskabet ingerlatsinerminni 
toqqaannarnerusumik atuisunut pitsanngorsaataasunik, akikillisaataasunillu 

ingerlatsinerminni inuiaqatigiinnut toqqaannarnerusumik 

tunniussaqarnerulernissaat, taamaammallu nunaata karsianut 
malunniuteqangaatsiartoq, suliffeqarfiilli naleqqussaleruttorneri maanna 

ingerlalersoq ilisimavarput, inuiaqatigiinnut iluaqutaalersussamik 
siunertaqarluni aaqqissuusseqqinneq ingerlavoq.  

 
Maluginiartakkatsinnulli ilaasut taassaajuarput piginneqatigiilluni suliffeqarfinni 

inuiaqatigiit pigisaannik taaneqartartuni pisortanik atorfeqartitsisarnerisa 
annertunerat, taakkununngalu aningaasarsiaritinneqartartut 

qaffasissorujussuarmik inissinneqarsinnaasarnerat manna atorlugu 
uparuarusuppagut, illua’tungaani suliasartut atugassaqartinneqarnermikkut 

pitsaanngorsaavigineqartariaqartut amerlavallaartut, suliffeqarfiutitsinnik 
taasartakkatsinni assigiinngitsunik sulisorisat atugassaqartitaanerat 

iliuuseqarfigineqartariaqarpoq, aningaasarsiornitsinnummi sulisorisallu 
ataavartumik sulisinnaanerannut aqqutissaammat pitsaasoq. 

 

Meeqqat inuussutut, ilaqutariillu:  
Nunatsinni inunngortortartut ikiliartorput, taasumaanaap takutippaa nunatsinni 

inuuniarnerup oqimaatsuunera , oqartussaasugut qanoq iliorluta nunatsinni 
meqqiortunut atugassarititaasut pitsanngorsarlugillu 

oqinnerulersinneqarnissaanik iliuusissanik inuiaqatigiit 
pisariaqartitsilluinnarput. Suliniutigineqarsinnaasut arlariissuit 

taakkartorneqarsinnaapput:  
Sinerissami ernisarfiit amerlanerusariaqarput, angajoqqaanngortussat 

marluullutik erniartornermi peqatigiitinneqartariaqarput, ernereernerup 
kingorna sulinngiffeqarsinnaatitaanernut tunngasut 

pitsanngorsarneqartuarnissaat, meeqqat napparsimanerini angajoqqaap, 
ullormik ataasiinarmik napparsimatitsisinnaanera allanngortinneqartariaqarpoq, 

meeqqiornerup nalaani ikiorsiissutinik allanik sunik pisariaqartitsisoqarnera 
aamma eqqartortariaqarparput.  

 

Pisariaqartitarpummi tassammat nunatsinni inuiaat amerliartornissarput.  
 

Ilaqutariippassuit meerartallit, ilinniakkamik ingerlatsisut, akunnattumik 
isertitallit, namminersorlutik suliffeqarfiutillit ulluinnarni oqinnerusumik 

inuuneqarsinnaanissaat aqqutissiuuttariaqarpagut  

Isumaginninnikkut sulisussanik amigaateqarfiusumi iliuusissat 
pitsanngorsarneqarlutik ilinniartitsinermut periarfissat nukittorsarneqarlutillu 

amerlisarneqarnissaat siunnerfiit pingaarutillit ilagilluinnartariaqaraat Inuit 
Ataqatigiinni oqaatigerusutatsinnut iliuuseqarfigerusutatsinnullu ilaalluinnarput 

ilaatigullu uku anguniarpagut:   
- Meeqqat kaallutik innartassanngillat. 

- Meeqqat angajoqqaaminni toqqissisimasumik 

perorsarneqarsinnaasariaqarput. 
- Inuusuttuaqqat meeqqat atuarfinnik soqutiginnittut 

amerlisarneqartariaqarput. 
- Inuusuttuaraaneq nunatsinni periarfissaqarfiusunik naleqartitagut 

aallaavigalugit peroriartorfissaqqittuusariaqarpoq. 
- Inuusuttortagut illoqarfitsik qimanngikkaluarlugu ilinniarfissanik 

periarfissaqartinneqartariaqarput. 
- Inersimasortatsinnut atugassarititaasut isorliunerusuni aamma 

pitsaasuseqartuusariaqarput. 
- Peqqinnissaqarfik toqqissisimanartumik ingerlatsiviusariaqarpoq 

nakorsaqarniarnikkut ajornartorsiutit aaqqiivigineqartariaqarput. 
- Utoqqartatsinnut pitsaanerusumik toqqissisimanarnerusumik 

atugassaqartitsisariaqarpugut. 
- Atornerluinerit suulluunniit unitsinneqartariaqarput. 

- Inuuneq qinigassaajuaannartariaqarpoq, imminut toquttarneq 

unittariaqarpoq. 
- Ikilersorneqarsimanerput anigorniarlugu naalagaaffiup iliuuserisimasaasa 

kingunerinik naalagaaffiup akisussaaffini tigullugu pitsaasup tungaannut 
aallarnissatsinnut suleqatigisariaqarpaatigut. 

- Inissiat peqqinnarnerusut nammineerlunili angerlarsimaffimmik 
pigisaqalernissaq anguniarlugu periarfissanik pilersitsisinnaaneq 

anguneqartariaqarpoq. 
 

Utoqqaat: 
Utoqqartagut “aningaasartuutitut” nipilerlugu taakkartorneqartualerneri 

iluarinngilarput, taakkuuppummi qutsavissagut, pinngitsoorsinnaangilagut 
ulluinnarni atugaanik oqilisaaqataanissaq pisariaqartinneqartoq 

iliuuseqarfiginiarlugu sulianik aallartitsisarsimavugut, suliassalli suli 
annertuujusut ilisimaaraarput. 

 

Utoqqaat namminneerlutik qanoq pisinnaatitaaffeqarnertik, ilisimaarilluarlugu 
utoqalinertik eqqissillutik atorsinnaasariaqarpaat,  inatsit utoqqarnut 

atorneqarlutik siammasissorujussuarmik inissisimatinneqartuupput, 
taamaammat utoqqarnut inatsi qinigaaffik kingullerli anguniarlugu 

sulissuteqarnerput nangittumik ingerlanniarparput. Taakkku saniatigut 

utoqqartatta atugassarititaannut ilaavoq utoqqalillutik suli sulisinnaasutut 

misigisimagunik utoqqaat utoqqalinersiaminnik ineqarnermullu 
tapiissutisiarisartakkaminnik ilanngartuuneqartarnerat unitsinneqassasoq, 

ukiarlu manna siunnersuut taannarpiaq aamma qaqeqqittussaavarput. 
 

Akileraartarneq, akiitsut: 
 

Innuttaasut 1.5 mia. sinnerlugit akiitsoqalersimapput, suliffeqarfiit 

amerlavallaat ukiumut naatsorsuutinik nassiussineq ajorput, CVR-imi 
allattugaatit ilaqarput suliffeqarfittut atuukkunnaareersimasunik, ukiorlu 

manna aningaasanut inatsisissatut siunnersuummi akileraartarnermut 
aqutsisoqarfik allaffissornikkut 95.7 mio kr.-inik aningaasaliiffigineqarniartoq 

maluginiarparput, aaqqissuusaanikkut unammilligassaq annertuvoq, 
akileraartarnermut aqutsisoqarfiup akisussaaffini kivisinnaasariaqarpaa, 

suliffeqarfiutillillu pisussaaffimminnik kivitsisinnaasariaqarput, aningaasat 
ingerlaarnerinik naatsorsuutinik akileraartarnermut aqutsisoqarfimmut 

nassiussisarnermikkut.  
 

Akiliisitsiniartartunik qitiusumut nuutitsinerup kingornakommunit 
akiliisitsiniartarfinnik qanimut suleqateqarsinnaanerat annikillisimavoq, 

taamaamallu akiliisitsiniartarnerni akiligassallit aamma saaffissaminnik 
amigaateqarsinnaasarlutik, annertuumik innuttaasut akiitsoqalernerannik 

kinguneqartoq taamatut ingerlaannartoqarsinnaanngilaq, akileraartarnermut 

aqutsisoqarfiup aaqqissuusaanikkut pitsanngorsaavigineqartariaqarnera 
ullutsinnut naleqquttunngorsarneqarnisaa pisariaqavippoq Taamaaliornikkummi 

akileraartarnermut aqutsisoqarfiup allaffissornikillisarneqarsinnaanera 
ingerlanneqarsinnaamat,  inatsit inorsarfigineqarsimappata pineqartuni tamani 

aaqqiivigineqarfissaat nassaarineqartariaqarput. 
 

Ulluni atukkatsinni ilungersunartorsiornitsinnut patsisaasut ilagaat angajoqqaat 
meeqqaminnik naammattumik isumaginnissinnaajunnaartarneri,, 

aningaasartuutit qaffasissumut inissisimaneri arajutsineqanngillat, siusissukkut 
iliuuseqarnermik periarfissat atuuttut pitsanngorsartuartariaqarpagut, 

ilaqutariit ataatsit pinngitsaaliisummik avissaartinneqarneri tamaasa meeraq 
annerpaamik ikilerneqartarpoq, ilaqutariit illuinik sinerissami 

pilersitsisimanerup aporfiata annersaa tassaavoq 
saaffiginniffigineqaraluarnerminni inatsisitigut toqqaannaq 

sullissisinnaatitaannginnerat, aatsaalli inunnik isumaginnittoqarfiup 

innersuusimasaannik sullissisinnaatitaanertik ingerlaannartumik 
ikiorsiisinnaasusaat killilerneqartoq, inatsit iluarsisariaqartut sullissanullu 

naleqquttunngorsarlugit suliarineqartariaqarneri ersarippoq, 
ikiortissarsioraluartummi ikiorneqaratik killiffigisartagaat tassaasinnaasarpoq 

meeqqanut perorsaaniarnermut nukissaarunneq, inatsit aporfilersuutaasut 

aaqqiivigineqartariaqarput. 
 

Atornerluinerit: 
Aningaasaliiffigiuakkatta imigassamik ikiaroornartumik 

aningaasanoorajunnermik atornerluinnermut katsorsaasarnerit 
ilisimaqqissaanngisarpulli tassaavoq katsorsaanerit qanoq iluatitsigisarneri, 

Qanoq amerlatigisut atornerluinermik qaangiisarpat? Pinaveersaartitsinermik, 

pitsaaliuvinermik atorfillit suliaqartinneqartuaraluartut sulilluaraluartut 
annertuumik atornerluineq nunatsinni ajornartorsiutaavoq, ukiorpassuarnilu 

tamanna aamma tusarsaajuarluni. Akiuviniarnerit suunuku pisariaqartikkigut 
pitsaanerusumik ingerlalissagutta? 

Nalunanngitsoq tassaavoq atornerluisarnerup kingunerisaanik nunatsinni 
annertuumik aningaasartuuteqarlutalu eqqorneqaatigisaratigit, 

katsorsaasarnerit iluatsilluartut ingerlassappata tarnip pissusaanik 
ilisimasalinnik nunatsinni amerlasuunik amigaateqarpugut. ilinniartitsinerillu 

nunatsinni periarfissanngortinneqartariaqarneri Inuit 
Ataqatigiinnisulissutigisatsinnut ilaalernikuuvoq. 

 
Ilinniartitaaneq:  

Ilinniartitaanermut tunngatillugu Kalaallit nunaata namminiilivinnissamut 
anguniagaqartuusup pisariaqartilluinnartuuaa ilinniagaqarnerup 

kajungernarnerunissaa, aammalu qaffassarnissaa. 

Ulluni makkunani meeqqat atuarfiini oqummik aammalu ullutsinnut 
naleqqukkunnarsimasunik atuarfeqarnitta saniatigut, tassaavoq meeqqat 

atuarfinni naammassisartut ullumikkorniit amerlanerullutillu 
ilinniagaqarnissamut piareersimanerunissaat angusariaqaratigu.  

Majoriaq pisariaqarunnaarsinneqartariaqarpoq, meeqqammi atuarfianni 
atuartitaaneq naammassisaqarfiusariaqarpoq, angajoqqaallu tassani 

pisariaqartippagut atuarfinnik suleqateqarnissaat. Meeqqammi 
pisinnaatitaafiinnut ilaavoq atuartinneqarnissaq, ilinniartinneqarnissaq, 

atuarfiullu tamanna naammassiniarlugu ilungersorput, angajoqqaallu 
pisussaaffiigaat meeqqaminnik perorsaaqataallutik atuarfinni aamma 

malinnaanissartik. 
 

Ilinniarniartunut periarfissat annertuumik atuagarsornertaqaratik assassorluni 
ilinniarfiusinnaasut Kalallit nunatsinni pisariaqartitatta ilagilluinnaraat Inuit 

Ataqatigiinni isumaqarpugut. 

  
Taamaammat ukiaq manna ilinniarfiusinnaasunik periarfissaariinngitsunik 

aamma siunnersuusiorniarluta inatsisartuni qaqitsisussaavugut, 
aningaasalersuisinnaanissarlu pisariaqassaaq. 

Nammineernerusinnaaneq: 

Nunatsinni immitsinnut nerisassatigut pilersorsinnaanngitsutut 
pissusilersornitta kingunerisaanik  siorna akileraartarnikkut 

aaqqissuuseqqinneq, suliaq aallartitarput pingaarutilik, ulluinnarni inuit 
pitsaanerusumik atugaqarnissaannut siunertalik nunattalu karsianut 360 

mio.kr.-ninik nalilinnik inuiannut utertitsinerput annerusumik 
malugineqanngitsoorpoq. Silap pissusiata allanngoriartornera, nunarsuarmi 

eqqissiviitsumik sorsunnernik ingerlatsisoqarnera pissutaasut ilagaat. 

Taakku saniatigut akitsuutinik assersuutigalugu sukkut ilaannut, neqinut 
piiaagaluarnerup Inuit Ataqatigiinni siuttuunitta nalaanni annertuumik 

suliarisimasarput malunniutinngitsoorpoq, taamaattorli suliat qinigaaffimmi 
kingullermi angusimasagut suliarisimanngitsuugutsigit ullumikkut inissisimaneq 

innuttaasunut sakkortunerusumik ajornerusumillu sunniussimasussaagaluartoq 
nalunanngilaq.  

Tassuunnakkut paaseqqissartarparput nunarsuarmi pissutsit qanoq uagut 
nunatsinni atukkatsinnut attuumassuteqartiginersut,aqutitsiginersullu, 

immitsinnut pilersornerulernissamut nunalerinerup iluani 
siuarsaajuarsinnaaneq, savaateqarneq nersutaateqarneq naatsitsinerillu, 

saniatigut nerisassat piniartortatinnit pisarineqartut aalisagaatigullu 
annerusumik tapersersorlugillu nioqquteqarsinnaanerat 

pitsanngorsaaffigisariaqarpagut, pisisartunullu pilerinarnerulersillugit akimikkut 
apparsaaffiginissaat suliassaavoq pisariaqavissoq, nunammi namminersortutut 

taasinnaasaguni innuttani aamma ullumikkorniit annerusumik 

nerisassaqarniarnikkut pilersorsinnaasariaqarpai. 
 

 
Isertitaasartut:  

 
Nunatta karsiata isertitsisutigisartagai ataavartut amerlanngeqaat, 

akileraarutit, Danskit nunaata tapiissutai, taakku saniatigut nalorninartumik 
isertitsissutaasartut tassaapput Aalisarneq, EU-mit tapiissutit. 

Qinigaaffik kingulleq inatsisiliuuneqarnerata kingunerissanik  takornariaqarneq 
qujanartumik annertusiartortumik isertitsissutigisaleqqavarput, 

naatsorsuutigineqarlunilu suli aamma annertusiartortumik 
isertitissutaasalerumaartoq, aatsitassarsiorneq ukiorpassuarni 

isumalluutaasimasoq suli annertuumik iluatitsiffiusutut 
oqaatigineqarsinnaangilaq, aammali nalunngilarput aatsitassat 

ataavartuunngitsuusut siunissamilu tamatigut tamaana iluaqutigisinnaagigut 

nalunngikkaluarlugu tamakkiisumik isumalluutigisinnaanngilagut 
piiarneqaannarunimmi nunguttussaamata,taamaattorli Inuit Ataqatigiinni 

isumaqarpugut nunarput namminerisaminik aatsitassarsiorfeqartariaqartoq 
aningaasarsiornitsinnut tapertaasinnaasammat. 

Isertitsissutaasinnaasunik aammalu nunatta iluaniit aningaasat annertuumik 

anianeri annikillisarniarlugit sulissuteqarnerput aallullugu Inuit Ataqatigiinniit  
oqaatigisinnaavarput  

 
Suliniutit allat: 

Inuit Ataqatigiinni pisinnaatitaaffiit pingaartilluinnartuuvarput, 
oqaaseqartartunik assigiinngitsunik pilersitsinissaq siunnerfitta ilaginikuusaat 

maanna arlalinnik assigiinngitsunik Kalaallit Nunatsinni inuiaat 

illersorneqarnissaannut suliaqartussanik pilersitsinikuuneq ingerlapparput, 
puigoqqunngisarpullu tassaavoq inuit pisinnaatitaaffeqaannaratik aamma 

pisusaaffeqarnerat. 
 

Angerlarsimaffeqanngitsut nunatsinni ajoraluartumik amerliartorput,  
nunaqqatigisatta pitsaasumik sullinneqarnissaat Inuit Ataqatigiinni 

pingaartitarisatta ilagaat, inuit tamarmik angerlarsimaffeqarnissamut 
pisinnaatitaaffeqarput, tamannalu qinigaaffik kingulleq anguniarlugu 

naalakkersuisuutitarisimasatta sulissutigisimasaat nangittumik 
sulissutigineqarluni.  

 
Kultoritsinni inooriaasitsinni aningaasalersuinerit annertusiartortut 

nuannaarutigaarput, filmiliortartunut atugassarittitaasut 
pitsanngorsaaffigineqarsimalerput, eqqumiitsuliornermik ilinniarfeqarneq 

ingerlavoq, tamaangali killeqinata, nunani allani piorsarsimasutsikkut 

kinaasutsiminnik pingaartitsilluinnartuusut nuannaartunarluinnartuupput. 
Eqqumiitsuliortut tassaapput kinaasutsitinnik annertuumik sunniuteqarlutillu 

eqqarsartaatitsinnik sunniisinnaasuseqartut pikkorissut, 
takornariaqaleriartuinnarnerullu kingunerisaanik eqqumiitsuliornermik 

suliaqartut suliaannik nittarsaassiffigineqarsinnaasunik, sulianillu 
akiginniaaffigineqarsinnaasunik tulluartunik pisariaqartitsineq atuuppoq 

 
Timersornikkut anguniagaasoq tamatta aalanerulernissamut tunngasoq nunani 

allanut unammisartortatsinnik atorluaanerunikkut ingerlanneqarsinnaanera 
eqqarsaatigilluagassaavoq, taakkununnga nunatta inuisa minnerunngitsumik 

meerartatta maligassaqqissutut isigisinnaasaat sinerissami takornartaapput 
tamanna qanoq iliornikkut aaqqiivigineqarsinnaava? 

 
Sineriak puigornagu: 

Sinerissami sanaartorneq siaarniarlugu qinigaaffik kingulleq inuusuttunut 

inissiassanik sanaartorneq ingerlanneqarpoq tassungali killissanngitsugut 
isumaqarpugut, utoqqaat amerliartortillugit inissiat taakkununnga tulluartut 

aamma sanaartorneqarlutik ingerlanneqarnissaat pisariaqartitatinnut ilaavoq, 
utoqqaammi inissialiuunnerisigut inissiat inissianik amerlanernik 

pissarsisinnaaneq aqqutissatta ilagaat, taamaammat sanaartorneq 

siammasissoq qinigaaffik kingulleq aallartissimasarput nangittumik 

aningaasaliiffigineqassasoq kissaatigilluinnakkatsinnut ilaavoq. 
 

Inissialli aserfallalluinnarsimasut sinerissami najugaqarfigineqartut 
ukiorpassuarni politikkikkut aalijangersaasarsimanerup kingunerisaanik 

inissisimaneq atugaalersimasoq, peqqinnginnissaa isumannaarniarlugu 
Naalakkersuisut siulii suliaqarnikuupput Taammaatorli 

ajornartorsiuteqartoqarpoqinissiaatileqatigiiffiup inissianik attartortut 

illoqarfinni mikinerusuni najugallit oqarasuaatikkut inniminneeqqaarnikkut 
aatsaat saaffiginnissinnaatitaalersimanerat tulluartuungilaq, tamannalu 

piaartumik iluarsiivigineqartariaqarpoq, maannakkummi iliuuseq 
pissakinnerpaanut akornusiisarpoq allaat inigisaminniit anisitaanermik 

kinguneqartartumik, aningaasaliisutaareersartut aqqutigalugit sullinneqarneq 
pitsaasusilik anguneqaqqittariaqartoq. 

 
Ukiut tamaasa aningaaseriveqarniarnikkut nunaqarfiit inoqarfiit 

amerlanngitsunik najugaqarfigineqartut aningaasanik inatsisikkut 
sullinneqarsinnaanerat qulakkeerniarlugu aningaasartuuteqartuarpugut, 

28.mio-nit sinnilaarlugit atortarlugit, kiffartuusinissamik 
isumaqatigiissuteqarnikkut, innuttaasulli anigaaseriveqarniarnermikkut 

tigusiniarunik, nuusiniarunik paasiniaagunilluunniit akiliisinneqartarput, 
tamanna akuerineqarsinnaanngilaq.  

 

Siunissaq qaamasuuvoq: 
Kaalaallit inuiattut siunissarput qaamasuusaaq, tamanna uagut qinikkatut 

akisussaaffigilluinnakkatta ilagaat, inuiaqatigiit qinigaraatigut siuttussatut 
taakkununngalu qaamanermik tunniussaqarnissarput neriuummik 

peqartitsilernissarput akisussaaffigaarput pingaaruteqarluinnartoq, taanna 
tamatsinnut qinigaasimasut atuuppoq tamannalu eqqortumik atorlugu 

sulisariaqarpugut. 
 

Oqartarpugut nunarput pisoorsuusoq, nunattali pisuussutaasa pingaarnersaat 
tassaapput Kalaallit nunaanni inuiaat najugaqartut, nunarsuarmioqataavugut 

immikkuullarissuseqarluartut, taakkununnatiguinnaq 
immikkuullarissuseqanngilagut, sineriassuarput angisooq 

siammasissorujussuarmik najugaqartitserfigisatta kinguneranik inooriaaserput 
Narsaq kujallermiit, Narsamiit Siorapalummiit, Tasiilamullu assigiinngitsunik 

inooriaaseqarpugut, tamavittalu assigiimik pisinnaataaffeqarnerup 

aningaasatigut naleqarpoq, pilersuisussaatitaanerit KNI pilersuisoq RAL 
aqqutigalugit inuussutissanik atortussianillu pilersorneqartussaavugut, taakkuli 

annertuumik unammillernartuupput. 

KNI A/S-ip ingerlatseriaaseriligaa Pilersuisut aqqutigalugit ullutsinnut 

tulluarunnaarsimasutut oqaatigisariaqarnerpa? Ilumut niuertarfiit niunernianut 
sunik pisisassanersut aqutsisuusappat? Illuatungaanilu inuussutissanik 

pilersuiniarnerminni ajornartorsiornatumik ingerlatsillutik, nioqqutissami 
annertuallaamik amigaataasarneri sinerissami isorliunerusuni nunaqarfinni 

tusarsaalluinnartuuvoq, naak nioqqutissat qaffasissorujussuarmik 
akeqartinneqaraluartut amigartooruteqarlutik ingerlatsipput. 

 

Naalakkersuisunullu kaammattuutiginaqaaq pineqartut peqatigalugit ulluinnarni 
atukkanik oqilisaatissanik nassaarsioqqullugit, taamatummi 

ingerlaannartoqarsinnaanngilaq, tupigusuutissaanngilarlu inuit 
amerlatsikkiartortut nunaqarfinniit inoqarfinni ikinnerusuni najugaqartunit 

najugallit illoqarfinnut anginerusunut nutserneri, naak taakkunani 
inissaaleqiffiusinnaagaluartoq inuuneq oqinnerusutut misiginartittarpaat , 

nioqqutissat akikinnerullutillu qinigassat amerlanerusarneri, aammalu 
peqqinnissaqarfimmi atugassarititaasut ullutsinni atorfissaqartilluinnakkanik 

pisariaqartilluinnakkanillu periarfissiisarmata, ilumut tamaak 
ingerlatsiinnartoqassava? 

 
Nunatta karsiata annertuumik isaatitsissutaa aalisartut, inatsisiliuuneqarput 

siunertaalluni nunatta pisuussutai siammasinnerusumik iluaqutaanissaanik, 
tamannalu neriulluaatigaarput, naak imartatsinni pisassat pisarineqarsinnaasut 

ukiuni makkunani unammillernartumiileqqagaluartut. 

 
Taamaammat oqaatigeqqittariaqarpara, inuussutissarsiutinik 

ataavarsinnaasunik pisariaqartitsivugut, nunalerinermik 
inuussutissarsiuteqarneq ukiuni kingullerni annikilliartortutut ittoq qinigaaffik 

kingulleq inatsimmik nutaamik suliaqarfiuvoq, siunertaavorlu nunalerinermik 
savaateqarnermik, nersutaateqarnermik, naatsitisarnernillu aallussinerup 

annertunerulernissaanik, aningaasanut inatsimmi immikkut 
aningaasaliiffigineqarput aallarnisaallutik suliaqarusuttunut 

tapersersorneqarsinnaanermik periarfissiissummik, piniartortagulli aamma 
puigorneqartariaqanngillat. 

 
Tamanna pitsaasuuvoq aningaasallu amerlanerusut aallarnisartut 

amerlanerusut suliffeqarfinnik ingerlatsisinnaalernissaannut periarfissanik 
amerlanerusunik pilersitsinissaq siunertaralu allarnissaasunut 

aningaasaliissutaasartut amerlanerusinnaaneri Inuit Ataqatigiinni kissaatitta 

ilagilluinnarpaat.  
 

ESU-p aaqqissugaanera ullutsinnut naleqqunnerusoq pisariaqarluinnartuusoq 
inuussutissarsiuteqartut ilaanniit isumaqarfigineqarpoq, inuussutissarsiummik 

ingerlatsinermi savaateqarnermiuppat aalisarnermiuppalluunniit 

taarsigassarsititsisarneq ajunngikkaluarluni aaqqissusseqqinnermi ESU-mi 

attartortitsisarneq aaqqissuuteqqinneqartariaqarnersoq immitsinnut 
aperisariaqarpugut, ullutsinni attartortartunut tulluarsaaneq pisariaqarpoq. 

 
Danskit aningaasaliisarnerat: 

Ullualuit matuma siornatigut tusagassiutitigut tusarparput danskit 
naalagaaffiata Ittoqqortoormiuni mittarfimmik, Qaqortumi umiarsualivimmik 

sananiarlutik aningaasaliiniartut, iliuuseq qujanaraluaqisoq apeqqusernartoq 

tassaavoq kikkunukua’pingaartitaat iliuuseqarnermi pingaartinneqarlutik 
aallunneqartut? Pisussani annertuuni soorlu uani pisumi nunatta avataaniit 

sanaartortoqarniarluni aningaasaliiniarnerit pisortatigoortut inunnit 
ataasiakkaaginnarnit aalijangiiffigineqartannginnissaat 

pingaaruteqartorujussuuvoq, taamaammallu naalakkersuisunut qinnutigaarput 
pisussani annertuuni minnerpaamik inatsisartunik ammasumik peqataatitsineq 

ingerlattaqqullugu, qulaatiinnarluta aalijangiisarnerit nunami demokraatiskimik 
ingerlatsiffiusumik tulluartuunngitsut atorneqartannginnissaat 

pisariaqarteqqaarput ingammik nunarsuarmi maanna eqqissiviitsumi 
nunarsuarmioqataanitsinni.  

 
Qujamasuutigaarpullu Inuit Ataqatigiit peqqissutsimut 

naalakkersuisuutitaqarnitta nalaani nunaqqatitta danskit nunaannut 
peqqissariarlutik aallartartunut danskit nunaata akilersuinissaa 

naalagaaffeqatigiinnerup aqqani ingerlanneqartariaqartoq naligiinnerusumik 

pineqarsinnaanerput anguniarnerani kiisami maanna qinigaaffik una 
aallartilaaginnartoq isumaqatiginninniarnerit sivitsortumik 

ingerlanneqareersimasullu naammassisutut ilillugit suaarutigineqarneri, 
taamaattorli isumaqatigiissuk piffissami sivisuallaanngitsumi 

ingerlasussaammat tullissaannut isumaqatiginninniarnernik naalakkersuisut 
aallartitseqqereeqqullugit kaammattorpagut, nalunngilarpummi 

imaaliallaannarneqarsinnaanngitsunik isumaqatigiittoqartoq. 
 

Angallannikkut unamminartut: 
Angallannikkut attaveqaasersuutitigut inissisimanerput aamma 

unammillernartumiittoq tamavitta arajutsisimanngeqaarput, kiffartuusinissamik 
isumaqatigiissutit aqqutigalugit Naalakkersuisut suliaqarsinnaasuupput 

allannguisinnaasuseqarlutik, nunaqavissut atorluarneqarnerunissaat 
pisariaqartunut ilaavoq  

 

Naggaterpiaagut oqaatigerusupparput nunatsinni inuuniarnikkut oqinnerusumik 
inuuneqalernissaq pisariaqartinneqaqisoq naalakkersuisooqatigiit akornini 

pimoorullugu piaartumillu sulissutigineqarnissaa 
kaammattuutigigatigu.Siusissukku iliuuseqarnikkut 

pinngitsoortinneqarsinnaasut allunneqarluarlik.  

Aningaasanut inatsisissatut siunnersuut imaannangitsuuvoq.  
 

Puigussanngilagut sullissagut tassaammata inuiaqatigiit taakkununngalu 
kiffartuusinerput salliutittuassagatigut partiit taakkunannga 

sallinngorsinnaanngimmata, ersarissumilli anguniagaqarnitsinnik 
ersarissaasarnissarput pingaaruteqartuuvoq. Inuit Ataqatigiinni 

ikiorserneqartariaqartut ikiortissaqartuarnissaanik anguniagaqartuuvugut, 

nunattalu nammineersinnaalersinniarnerannik aamma pimoorussamik sulineq 
ingerlanneqassasoq isumaqarpugut, pisinnaatitaaffeqarpugut aammali 

pisussaaffeqarluta, taakkulu ingerlaqatigiittittariaqaripput akisussaaffimmik 
tigusinissaq pisariaqartipparput. Siusissukkut iliuuseqarnerup ilaqutariit 

pitsaasumik inuuneqarsinnaanerat sullisigileriigarput nangissavarput, 
inuusuttut sinerissami sumiikkaluarunilluunniit pisinnaatitaafiisa 

nukittorsartuarnissaat suleqataaffigissavarput, sineriassuatsinni 
atugassarititaasut assigiinneqisut piffikkaartumik tulluartumik 

ineriartortitsiuarnissaq pingaartillugu ingerlallugulu sulissaagut. Utoqqartatta 
atugarisaat pitsanngorsartuassavagut, nunarsuarmioqataanerpullu 

pingaaruteqaqisoq peqqissaarulluinnarlugu assortuussutiginagu avammut 
politikki suliarissagipput isumaqarpugut. Aningaasanut inatsimmi 

qulakkeerniakkagut annertupput, pisariaqartoq tassaajuaannarpoq 
suleqatigiisinnaasuseq, ataqqeqatigiinneq, tusarnaarsinnaaneq, 

naaperiaasinnaanerlu tassaamata nunatta inuisa nunattalu pisariaqartitaat 

politikkeriniit annerungaarneri. 
 

Oqaatigiumasarpassuugaluartut piffissaq oqalunnissamut killeqarpoq. 
 

Taamaalilluta aningaasanut inatsisissatut siunnersuut Aningaasaqarnermut 
akileraartarnermullu ataatsimiititaliamut ingerlateqqipparput 

ataatsimiititaliamilu ilaasortat sulilluarnissaanik kissaallugit. 
Qujanaq. 

 
 

 
 

 
 

 

 


